
Nafarroa Bai parlamentu-taldeko foru parlamentari Maiorga Ramírez Erro jaunak galdera egin du genetikoki eraldatutako artoaren laborantzari buruz (PES-411). Hona hemen Landa Garapeneko eta Ingurumeneko kontseilariaren erantzuna:
1. atalari dagokionez. %0,05 (3,31 hektarea, 6.235 hektareatik).
1.1. atalari dagokionez. Nafarroako Gobernuak ez du barietaterik baimentzen, eginkizun hori Ingurumeneko eta Landa eta Itsas Inguruneko Ministerioaren mendeko Landare Barietateen Espainiako Bulegoaren eskumenekoa baita. Beraz, hari dagokio barietateak baimentzea, horiek Merkataritza Barietateen Erregistro Ofizialean jasoz.
2. atalari dagokionez. 2009ko kanpainan, kalkuluen arabera GEO artoaren 32 merkataritza-barietate inguru landatu dira Nafarroako Foru Komunitatean.

3. atalari dagokionez. Nafarroako Gobernuak ezin du Foru Batzordeak baimendutako barietateei buruzko azterlanik egin; izan ere, batzorde horrek ez ditu barietateak baimentzen eta azterlanak etxeek berek egiten dituzte, horiek baitira probetatik emaitzak lortzeko interesa dutenak, merkataritza-barietate berriak ateratze aldera.

Nekazaritza Institutu Tekniko eta Kudeatzaileak (ITGA) arto-barietateekin produktibitate-probak egin ditu eta egiten ditu, bai barietate arruntekin bai genetikoki eraldatutakoekin, baina horiek beti Nekazaritza, Arrantza eta Elikadura Ministerioaren Nekazaritzako Zuzendaritza Nagusiko Landare Barietateen Espainiako Bulegoaren mendeko Merkataritza Barietateen Erregistro Ofizialean jasota egon beharko dute. Probak egiten dira genetikoki eraldatutako barietateek barietate arruntekin alderatuta dituzten errendimenduak alderatzeko.
Emaitzak hainbat agerkaritan argitaratu dira, besteak beste honakoetan: 

1.  “Maíz, resultados de la campaña 1998”. ITG-Agrícola. Revista Navarra Agraria 113, 1999ko martxoa-apirila.
2. “Maíz, experimentación campaña 1999”. ITG-Agrícola. Revista Navarra Agraria 119, 2000ko martxoa-apirila.
3. “Maíz, campaña 2000”. ITG-Agrícola. Revista Navarra Agraria 125, 2001eko martxoa-apirila.
4. “Maíz, campaña 2003”. ITG-Agrícola. Revista Navarra Agraria 143, 2004ko martxoa-apirila.
2001ean eta 2002an, esaterako, GEO barietateekin ez zen probarik egin, Nekazaritza, Arrantza eta Elikadura Ministerioko Barietateen Erregistro Ofizialean ez baitzen barietate berririk erregistratu.
1998, 1999 eta 2000ko kanpainetan esperimentuak egin zituen ITGAk (beti ere Merkataritza Barietateen Erregistroan inskribatutako arto-barietateekin). Esperimentuen xedea izan zen arto-landareak zulakarietatik (Sesamia nonagroides eta Ostrinia nubilalis) babestea, GEOek izurri horien aurrean duten jokabidea diagnostikatze aldera. Esperimentu horien emaitzak Entomologia Aplikatuaren Kongresu Nazionalean aurkeztu ziren, SEEAren VII. Jardunaldi Zientifikoen barruan. Horrez gain, emaitzak Nekazaritza Ministerioaren urteko txostenetan ere argitaratu dira, dagokien kanpainetan.
Arlo berean, Nekazaritza Ministerioko Barietateen Erregistro Ofizialean inskribatuak izateko aukera duten GEO barietateekin balio agronomikoaren inguruko probak egiten dihardu ITGAk, Landare Barietateen Espainiako Bulegoarekin lankidetzan. Izan ere, edozein barietatek, aipatu erregistroan inskribatua izan dadin, baldintza hauek bete behar ditu: berria, homogeneoa eta egonkorra izatea eta balio agronomikoa duela agertzea.

4. atalari dagokionez. Lehenik eta behin, adierazi bat da, ekainaren 22ko 204/1998 Foru Arauan xedatutakoaren arabera, Landa Garapeneko eta Ingurumeneko Departamentu honi esleitu zitzaizkiola genetikoki eraldatutako organismoen (GEO) erabilera mugatuari eta borondatezko askapenari dagokienez Foru Komunitateak dituen eginkizunak. Aipatu Foru Dekretuak Biosegurtasuneko Foru Batzordea sortu zuen, aholkularitzako departamentu arteko organo gisa, eta Ingurumen Departamentuko kontseilaria izendatu zuen dagozkion baimenak emateko. Eginkizun horretarako, Ingurumenaren eta Uraren zuzendari nagusia eskuordetu da.
Foru-eskumenak baliatzean emandako baimenak –berariaz salbuetsita dago GEOen komertzializazioa baimentzea– ezarritako prozedurari jarraiki eman dira, eta apirilaren 25eko 9/2003 Legeak, genetikoki eraldatutako organismoen erabilera mugatua, borondatezko askapena eta merkaturatzea erregulatzeko araubidea ezarri duena, eta 174/2004 Errege Dekretuaz onartutako erregelamenduak xedatutako betekizunak konplituz. Arau horiek indarrean sartu aurretik, une bakoitzean indarrean zeudenak aplikatu ziren.
GEOekin jarduerak egiteko baimena eman edo ukatu aurretik, Biosegurtasuneko Foru Batzordeak zein Batzorde Nazionalak eskariak aztertu beharko dituzte. Batzordeok eskarian jasotako informazioa zehatza eta nahikoa den egiaztatzen dute, dagokion jardueraren arriskugarritasuna ebaluatzen dute eta hori guztia eta egin beharreko jarduera aipatu araudian ezarritako xedapenetara egokitzen diren baloratzen dute. Horretarako, informazio gehigarria eskatu ahal izanen dute edota hasieran proposatutakoez gainera zuhurtziazko eta arriskua kudeatzeko baldintza eta neurri gehiago xedatu ahal izanen dituzte.

Aurrez aipatu arauetan ezarritako prozeduran ez da ageri galderak hizpide dituen azterlanak egin beharra, eta organo eskudunei beharrezko informazioa helarazteko erabiltzen diren teknikak biokimika eta bioteknologiaren alorreko ohiko teknikak izaten dira.
Genetikoki eraldatutako landareak nahita askatzeko baimenak horiek egin aurretik ematen dira, hala badagokio; beraz, ezin da exijitu 4.1.6. ataleko informazioa aurkeztea, askapena egin aurretik.
Barietate arruntak barietate ez-arruntekin ez direla nahastuko bermatze aldera beharrezkotzat jo den gutxieneko tarteari dagokionez, artoaren borondatezko askapenen kasuan eta xedea komertziala ez denean, erabaki da 100 metroko tartea nahikoa dela. Hala ere, neurri gehigarri gisa, gutxienez 200 metroko tarteak exijitu dira, eta arto arrunteko lau ilara jartzea, polena atxikitzeko “tranpa" gisa. Tarte hori ezartzeko orduan, aintzat hartu dira Europako Batzordeak probak baimentzen dituzten agintari eskudunei begira prestatu dituen gidak, hainbat landare-espezieren hazi ziurtatuen ekoizpenean dagoen esperientzia –jakina denez, haziok purutasun-maila handia behar dute–, eta, azkenik, espezieek inguruan sakabanatzen duten polenaren gehienezko hedapenaren gaineko azterlanak eta ikerketak.
Nafarroako Gobernuak ez du 4.2. puntuak hizpide dituen azterlanak egiteko asmorik. Izan ere, genetikoki eraldatutako artoaren laborantza baimentzeko prozesua arau hauetan ezarritako prozedurak ditu oinarri: 1829/2003/EE Erregelamendua, genetikoki eraldatutako elikagai eta pentsuei buruzkoa, edota 2001/18/EE Zuzentaraua, genetikoki eraldatutako organismoak ingurumenean nahita askatzeari buruzkoa. Horietan, arriskuari buruzko behar beste azterlan eta ebaluazio ageri dira, Elikagaien Segurtasunerako Europako Agintaritzak (ESEA-EFSA) berariaz egindakoa barne; aipatu agintaritza Europako erakunde zientifiko independentea da. Bestalde, arau horietan ezartzen da jarraipen-planak egiteko eta aldian-aldian emaitzak agintari eskudunei aurkezteko obligazioa.
ESEA-EFSAk eta Erkidegoko estatu kideek azterlan eta ebaluazio ugari egiten dituzte galderan jasotako alderdiei buruz. Jarraipen-planetako emaitzei buruzko azterlan eta ikerketetan edozein zalantza sortuko balitz eraldatutako landareen segurtasunaren inguruan, emandako baimena eten edo baliogabetuko litzateke. 

Azkenik, abenduaren 12ko 1697/2003 Errege Dekretuaren bidez Biozaintzako Batzorde Nazionala sortu zen, eta haren eginkizuna da galdera honek hizpide dituen arriskuen jarraipena egiteko jarduerak xedatzea. 

5. atalari dagokionez. Baimen guztiak GEOekin jardueraren bat egin nahi duten enpresek derrigorrez aurkeztu behar duten informazioan oinarritzen dira. Enpresa horiek, noski, behartuta daude agintari eskudunei aurkeztera egin nahi dituzten eta eskura duten jarduerei buruzko informazio guztia, eta aipatu agintariek eskatzen dien beste edozein informazio.
Enpresek beren jarduerak azaldu ondoren, aurreko erantzunean deskribatu den baimentze-prozedura abian jartzen da. Horretarako, jakina, galderan aipatutako arriskuei buruzko txostenak eta ebaluazioak egin behar dira; Foru Komunitatearen eskumeneko baimenei dagokionez, Biosegurtasuneko Foru Batzordeak eta Batzorde Nazionalak egin behar dituzte txosten eta ebaluazio horiek. Txostenak baimenei buruzko ebazpena eman aurretik egin behar dira, eta txosten negatiboak zein neurri zuzentzaile gehiago ezartzen dituztenak lotesleak dira agintaritza eskudunarentzat. 

Bestalde, GEOak nahita askatzeko jarduerak jendaurrean aurkeztu beharko dira denbora-tarte batez, Nafarroako Gobernuaren webgunean agertzen den moduan.
6. atalari dagokionez. GEOak nahita askatzeko probak komertzializazioa edo ereintza ez diren bestelako asmoez egiteko orduan, erregistro ofizialetan dauden eta landatzeko baimena duten produktuak ekoizteko fasera igarotzean baino murriztaileagoak dira ezartzen diren neurriak.
Proben kasuan, arto-hazien gaineko Kontrol eta Ziurtapeneko Araudi Teknikoan xedatutakoaren antzeko tartea ezartzen da, materialaren purutasunean eragin lezakeen polinizazio gurutzaturik gerta ez dadin. Probak egiten dituzten enpresek berek proposatzen dituzte tarteok.
Eraldatutako landareen laborantzari dagokionez, gaur egun ditugun erreferentziak dira merkataritza-etxeek berek derrigorrez eman eta hazi-zakuen etiketetan txertatu behar dituzten gomendioak. Gomendioak jada burutu diren azterlan eta ikerketetan oinarritzen dira. Horien arabera, 20 m-tik gorako tarteaz, polinizazio gurutzatuaren mailak jaitsi egiten dira, eta, beraz, aldameneko laborean, EBk etiketatzerako baimendutako atariaren azpitik legoke halabeharrezko kutsadura (%0,9). Edonola ere, laboreei dagokienez ez dago tarteen inguruan balio zehatzik xedatzen duen lege-agindurik.
7. atalari dagokionez. 4. eta 5. atalei buruzko erantzunetan adierazitakoa errepikatu dut. Izan ere, foru-eskumenak baliatuz emandako baimenak beti ere eman dira ezarritako prozedurari jarraiki eta apirilaren 25eko 9/2003 Legeak, genetikoki eraldatutako organismoen erabilera mugatua, borondatezko askapena eta merkaturatzea erregulatzeko araubidea ezarri duena, eta 174/2004 Errege Dekretuaz onartutako erregelamenduak xedatutako betekizunak konplituz.
8. atalari dagokionez. Bt artoa landatzeak fauna osagarrian izan lezakeen eragina ikertze aldera Biosegurtasuneko Foru Batzordeak sustatu eta finantzatu duen ikerlana ekarri du hizpidera galderak. Ikerlanaren egilea Emilio José Marín Picado ingeniari agronomoa izan zen. Azterlana egiteko ez zen laborategiko teknika ziurtatu edo homologaturik erabili, eta haren txostenean zehatz-mehatz deskribaturik ageri dira erabili ziren prozedurak, teknikak eta protokoloak nahiz ikerketa egin zen Nafarroako lurzatien kokapena eta ezaugarriak (aipatu ikerketako emaitza-txostenaren kopia erantsi dugu).
Adierazi behar da azterlanaren helburua oso zehatza zela: Bt artoak fauna osagarrian izan lezakeen eragina ikertzea. Beraz, 4.1.5. eta 4.1.7. atalei dagokienez, ezin da ikerketatik inolako ondoriorik atera. Lanaren esparruan eta emaitzetan ez zen sartzen arto-haziei edo arto-barietateen arteko balizko polinizazio gurutzatuei buruzko ikerketarik. 

9. atalari dagokionez. Lehenengo galderak aipatzen duen txostena MONSANTO enpresak egin zuen, Biosegurtasuneko Batzorde Nazionalaren (CNB) eskariz, Espainian GEOekin egiten diren jarraipeneko jardueren barruan. Kasu horretan, MON 810 artoa merkaturatzeaz arduratutako enpresak detektatu zituen balizko ondorioen jarraipen-txostena eskatu zen. Enpresa horrek honakoa adierazi zuen, bere ondorioetan, arto horri buruz: “Artoaren zulakariak eraginkortasunez kontrolatzen ditu; ... Cry I Ab proteina segurua da gizaki, animalia, jomuga ez diren organismo eta intsektu osagarrientzat; .....MON 810 artoan oinarritzen diren barietateez egindako bazka arto arrunteko barietateena bezain seguru eta elikagarria dela.... Eta, azkenik, martxan dauden jarraipen-planek eta argitaratu diren ikerketa zientifikoek ez dutela ingurumenaren edo giza osasunaren gaineko ondorio kaltegarririk detektatu.”
4.1.0. eta 4.1.8. arteko atalei buruz eskatu den informazioari dagokionez, adierazi behar da txostenak ez duela ikerketa bakar bat aipatzen; aldiz, hainbat herrialdetan egindako jarraipen-plan, azterlan eta ikerketa askoren laburpena edo sintesia da; eta, beraz, atal horien inguruan erantzun zehatzik ezin da eman, txosten horri dagokionean.
Txostena Biosegurtasuneko Foru Batzordearen gai-zerrendan sartu zen, batzordekideei haren berri emateko; izan ere, balorazioa Biosegurtasuneko Batzorde Nazionalak egin zuen, organo horrek eskatu baitzuen txostena aurkeztea.
8. atalaren erantzunean aipatu den proba-ikerketa Bt arto bati buruzkoa da, MON 810 aldaerakoa. Informazio horrekin, 9.3 atalean galdetutakoari egoki erantzuten zaio.   

10. atalari dagokionez. 7. atalari emandako erantzunean zehatz-mehatz azaltzen dira eskaerak baloratzeko jarraitu diren prozedurak, Foru Komunitatearen eskumenekoak diren GEOekiko jarduerak baimendu edo ukatu aurretik. Bestalde, oinarrizko araudia hainbat mailatan garatzen duten arauak argitaratu ditu Europako Batzordeak, eta baita gidak ere. Arriskuari buruzko ebaluazioak egitera eta balizko arriskuak egoki kudeatzeko neurriak ezartzera behartzen dute horiek, eta horretarako aukera ematen.
Bai Biosegurtasuneko Batzorde Nazionalean bai Biosegurtasuneko Foru Batzordean, GEOekin lotutako arriskuen eta biosegurtasunaren alorretan ezagutza teknikoa egiaztatua duten eta lan egin duten kideak daude. 

Landa-probak egiteko nahiz eraldatutako landareak askatzeko, jardueraren sustatzaileak bete beharreko baldintzetako bat da probak baliatzea behaketa egiteko eta jarduerak eragin lezakeen edozein ondorio kaltegarri agintari eskudunari jakinarazteko. Azkenik, Nafarroako Gobernuko teknikariek gure erkidegoan GEOekin egiten diren jarduerak ikuskatzen dituzte, eta kontrolen emaitzaren berri ematen zaie Biosegurtasuneko Batzorde Nazionalari eta Biosegurtasuneko Foru Batzordeari. 

Hori jakinarazten dut, Parlamentuko Erregelamenduaren 192. artikuluan xedatutakoa betez.
Iruñean, 2010eko apirilaren 13an
Landa Garapeneko eta Ingurumeneko kontseilaria: Begoña Sanzberro Iturriria

